
Qanunvericilik təşəbbüsü 
qanunyaratma prosesinin vacib 
mərhələsidir. Onun hüquqi əsasında 
ümummilli lider Heydər Əliyevin 
sədrliyi ilə hazırlanmış və 1995-ci 
il noyabr ayının 12-də ümumxalq 
səsverməsində (referendumda) qəbul 
edilmiş Azərbaycan Respublikasının 
Konstitusiyası dayanır. Konstitusi-
yamızda qanunvericilik təşəbbüsü 
hüququnun subyektləri müəyyən 
olunmuşdur.

Hüquq elmində qanunvericilik 
təşəbbüsü anlayışının müəyyən 
olunmasına dair müxtəlif yanaş-
malar mövcuddur. Dar mənada 
qanunvericilik təşəbbüsü deyəndə 
səlahiyyətli orqanların və şəxslərin 
qanunverici orqana yeni qanunların 
qəbul olunması, köhnə qanunların 
dəyişdirilməsi və ya ləğv olunması 
ilə bağlı təklif vermək hüququ başa 
düşülür. Geniş anlamda isə qanun-
vericilik təşəbbüsü ali qanunverici 
orqana müraciətlərin qanunvericilik 
qaydasında daxil olması prosesidir.

Beynəlxalq hüquq ədəbiyyatında 
D.Kovaçev qanunvericilik 
təşəbbüsünü qanunvericilik təşəbbüsü 
hüququ olan subyektin qanun 
layihəsini səlahiyyətli hakimiyyət 
orqanına baxılmaq üçün irəli sürməsi 
imkanı kimi izah edir. D.Krivenko isə 
yuxarıda göstərilən tərifi tamamlayır 
və qanunvericilik təşəbbüsünü hazır 
qanun layihələrini, yeni qanunla-
rın işlənib hazırlanması və qəbul 
olunması təklifini, ləğv edilməsini 
və qüvvədə olanların dəyişilməsini 
irəli sürmək hüququ kimi aydınlaş-
dırır. Xarici müəlliflərin başqa bir 
qismi isə qanunvericilik təşəbbüsünü 
parlamentin səlahiyyətli şəxslərinə 
və orqanlarına – qanunvericilik 
təşəbbüsünün subyektlərinə qanun 
layihəsinin baxılmaq üçün təqdim 
edilməsi anlamını verən qanunverici-
lik prosesinin ilk mərhələsi kimi ba-
xırlar. Bu tərif bir sıra hüquqi lüğətdə 
də analoji məzmunda izah edilir.

Qeyd etmək lazımdır ki, elmi 
hüquqi ədəbiyyatda qanunvericilik 
təşəbbüsünün qanunvericilik pro-
sesinin ilk mərhələsi olması haqda 
vahid fikir yoxdur. Bir sıra müəlliflər 
normativ aktın yaradılması (hazır-
lanması) mərhələsini, qanunun qəbul 
olunmasında ehtiyacların ortaya çıxa-
rılması, yəni qanunvericilik prosesi-
nin proqnozlaşdırılması və planlaş-
dırılması üzrə fəaliyyət mərhələsini 

ayırd etməyi təklif edirlər. 
Qanunvericilik təşəbbüsünün 

qanunvericilik prosesinin başlan-
ğıc mərhələsi kimi qəbul edənlər 
arasında da bu mərhələnin məzmunu 
və hüdudları məsələləri üzrə fikir ay-
rılığı mövcuddur: hesab etmək olarmı 
ki, o, qanun layihəsinin təqdim 
edilməsi ilə başlayır və ya o, təqdim 
olunmuş layihənin ilkin müzakirəsi 
mərhələsini özünə daxil edir. Belə 
bir fikir irəli sürülmüşdür ki, qanun-
vericilik prosesi qanun layihəsinin 
iclasın gündəliyinə daxil edilməsi ilə 
başlayır. Beləliklə, qanunvericilik 
təşəbbüsü hüququnun mərhələ kimi 
realizə olunması ümumiyyətlə qanun-
vericilik prosesindən çıxarılmışdır. 

Parlamentin qanunvericilik 
prosesi çərçivəsində “qanunvericilik 
təşəbbüsü” anlayışı minimum iki əsas 
məna daşıyır. Birincisi, qanunverici-
lik təşəbbüsünü qanunvericilik prose-
sinin mərhələlərindən biri adlandırır-
lar. İkincisi, ona qanun layihələrinin 
(qanunverici təkliflərin) qanunve-
rici orqana təqdim olunması üzrə 
səlahiyyətli subyektlərin müəyyən 
şəxsi hüququ kimi baxırlar. Qanunve-
ricilik təşəbbüsü hüququ – qanunve-
rici orqana qanun layihələrinin, yəni 
qanunların ilkin mətnlərinin təqdim 
olunması imkanıdır. 

Beləliklə, qanunvericilik 
təşəbbüsü Azərbaycan Respublika-
sının subyektlərinin qanunvericilik 
prosesində iştiraketmə formalarından 
biridir. Sadalanan xüsusiyyətləri 
nəzərə alaraq qanunvericilik 
təşəbbüsü hüququnun ümumi planda 
göstərilmiş anlayışı dövlət tərəfindən 
qanunvericilik təşəbbüsü hüququ-
nun bütün subyektləri üçün qanun 
layihələrinin müəyyən olunmuş qay-
dada qanunverici orqana maneəsiz 
təqdim olunmasında bərabər imkan-
ların verilməsidir.

Lakin, qanunvericilik təşəbbüsü 
hüququnun müəyyən olunması və 
zəmanətli təminatı problemini həll 
edərək, biz nəzərə almalıyıq ki, bu 
anlayışı, sadəcə, formalaşdırmaq və 
qanuni cəhətdən möhkəmləndirmək 
kifayət etmir. Anlayışın effektiv 
olması, praktiki tətbiq olunması üçün 
onunla bilavasitə bağlı olan digər 
müddəaların işlənilməsi və qanuni 
tənzimlənməsi az əhəmiyyətli deyil. 

Belə məsələlərə aşağıdakıları aid 
etmək olar: qanunvericilik təşəbbüsü 
hüququ olan subyekt tərəfindən 
qərarların rəsmiləşdirilməsi 
şərtlərinin müəyyən olunması; 
bu və ya digər subyekt tərəfindən 
həyata keçirilə bilən qanunvericilik 
təşəbbüsü üzrə kriteriyaların daxil 
edilməsi; qanunvericilik təşəbbüsü 
hüququnun reallaşdırılmasının qar-
şısının alınmasında özünü göstərən 
orqan və vəzifəli şəxslərin bərabər 
hüquqlu olmayan hərəkətlərinə görə 
məsuliyyət tədbirlərinin müəyyən 
edilməsi. 

Qanunvericilik təşəbbüsü 
səlahiyyətli subyektin subyek-
tiv hüququ kimi qanunvericilik 
təşəbbüsünün nümayəndəli orqa-
na təqdim edilməsi üzrə konkret 
səlahiyyətlər formasında çıxış edir. 
Bu konteksdə ayrılıqda götürül-
müş səlahiyyət dövlət hakimiyyəti 
sistemində bu hüquqi hadisənin 
mahiyyətini, təyinatını və realizə 
olunmasının bütöv mexanizmi açıq-
lamır. Buna görə də, qanunvericilik 
təşəbbüsünün müəyyənləşdirilməsi 
göstərilən səlahiyyətin həyata 
keçirilməsinin dinamikasında təqdim 
edirlər, qanunvericilik prosesinin 
ilk mərhələsi ilə - qanun layihəsinin 
təqdim edilməsilə əlaqələndirirlər. 

Qanunvericilik təşəbbüsü 
hüququnun subyektlərinin siyahısı 
hərtərəfli xarakter daşıyır. Qanunve-
ricilik təşəbbüsü dövlət orqanlarının, 
vəzifəli şəxslərin və səlahiyyətli 
subyektlərin aşağıdakı hüquqi 
prosedurlarının həyata keçirilməsinə 
yönəlmiş fəaliyyətidir: yeni qanun 
layihələrinin hazırlanması; qüvvədə 
olan qanunların dəyişilməsi və əlavə 
olunması; qanunverici texnika üzrə 
təkliflərin təqdim edilməsi; qanunve-
riciliyin kodlaşdırılması.

Qanunvericilik təşəbbüsünün 
struktur elementləri isə aşağıdakılar-
dır: tənzimlənməsinə ehtiyac duyulan 
ictimai münasibətlərin öyrənilməsi 
və müəyyən olunması; meydana 
çıxan ictimai münasibətlərin hüquqi 
tənzimlənməsinin metodikasının 
müəyyənləşdirilməsi; müvafiq ictimai 
münasibətlərin tənzimlənməsinə 
xidmət edən hüquq normalarının, 
hüquq institutlarının və normativ-

hüquqi aktların formalaşdırılma-
sı; normativ-hüquqi aktın, qanun 
layihəsinin qanunvericilik təşəbbüsü 
hüququ subyekti səviyyəsində ilkin 
müzakirəsi; qanun layihəsinin qanun-
verici orqana təqdim edilməsi; qanun 
layihəsinin qanunverici orqanda 
müzakirə edilməsi mərhələsində 
qəbul edilməsi və ya rədd edilməsi.

Konstitusiya və digər hü-
quqi sənədlərdə qanunvericilik 
təşəbbüsünün konkret hansı məsələlər 
üzrə həyata keçirildiyi nəzərdə 
tutulmamışdır. Müstəsna hallar 
mövcuddur ki, onlardan biri də büdcə 
haqqında qanun layihəsinin təqdim 
edilməsidir, çünki bu hökumətin 
müstəsna hüququdur. Nəzəri 
cəhətdən Prezidentin və hökumətin 
birgə qanunvericilik təşəbbüsü müm-
kündür, lakin praktikada belə bir hala 
rast gəlinməmişdir. 

Qanun layihəsinin təqdim 
edilməsi qaydası Milli Məclisin 
reqlamentində ən incə detallarına 
qədər göstərilmişdir. Hər sənədə bir 
neçə aiddiyyati kağız əlavə olunur: 
bu, qanun layihəsinin məqsədlərinin 
və əsas müddəalarının xarakteristika-
sını özünə daxil edən qəbul olunma-
sının əsaslandırılmasının zəruriliyi 
ilə, həmçinin qüvvədə olan qanunve-
ricilik sistemində gələcək qanunun 
yerinin müəyyənləşdirilməsi ilə 
müşayiət edilməlidir. Bundan başqa, 
onu qanunların və digər normativ 
aktların siyahısı müşayiət edir. 

Maliyyə qanun layihələrinin – 
vergi, dövlətin maliyyə öhdəlikləri 
ilə bağlı olan qanun layihələrinin, 
habelə büdcə xərclərini nəzərdə tutan 
qanun layihələrinin təqdim edilməsi 
zamanı hökumətin rəyi zəruridir. 
Bu zaman mənfi rəy o demək deyil 
ki, qanun layihəsini rəfdə saxla-
maq lazımdır, hətta bu halda belə 

o palataya baxılmaq üçün təqdim 
oluna bilər. Qeyd etmək lazımdır ki, 
qanunvericilik təşəbbüsü təkcə yeni 
qanunların təqdim edilməsini nəzərdə 
tutmur. Reqlamentə müvafiq olaraq, 
o, palatada baxılmaqda olan qanun 
layihələrinə dəyişiklik edilməsi üçün 
Milli Məclisə təqdim edilməsi forma-
sında da həyata keçirilə bilər. 

Milli Məclisə təqdim olunan 
qanun layihələrinə aşağıdakı tələblər 

qoyulur. Vergilərin qəbulu və ya ləğv 
edilməsi, onların ödənilməsindən 
azad etmək, dövlət istiqrazları-
nın buraxılması, dövlətin maliyyə 
öhdəliklərinin dəyişilməsi haqqında, 
həmçinin büdcədən maliyyələşən 
qanun layihələri yalnız hökumətin 
rəyi əsasında təqdim edilə bilər. 

Qanun layihəsinin təqdim 
edilməsi zamanı aşağıdakı sənədlər 
zəruridir: qanun layihəsinə izahe-
dici məktub (təklif olunan qanun 
layihəsinin konsepsiyasının şərhi); 
titul vərəqində qanunvericilik 
təşəbbüsü hüququnun subyektinin 
göstərilməsi şərtilə qanun layihəsinin 
mətni; qüvvədən düşmüş, dayandı-
rılmış, dəyişdirilmiş, əlavə edilmiş 
və qəbul olunan qanunla bağlı 
olaraq qəbul edilmiş qanunvericilik 
aktlarının siyahısı; maliyyə-iqtisadi 
cəhətdən əsaslandırılması (realizəsi 
maddi xərclər tələb edən qanun 
layihəsinin təqdim edilməsi halında); 
Azərbaycan Respublikası Prezidenti-
nin rəyi. 

Qanun layihəsinin mətninə aşa-
ğıdakı müddəalar daxil edilməlidir: 
təqdim edilən qanunun və ya onun 
müddəalarının qüvvəyə minməsi 
müddəti və qaydası haqqında; 
qüvvədən düşmüş, əvvəl qəbul edil-
miş qanunların, digər hüquqi aktların 
və ya onların ayrı-ayrı müddəalarının 
qüvvəsinin dayandırılması haqqında; 
AR Prezidenti tərəfindən qəbul edilən 
qanuna müvafiq olaraq özünün hüqu-
qi aktlarının icrası barədə.

Qanunverici orqanın əsas vəzifəsi 
qanun layihəsini qəbul etmək üçün 
onu iclasın gündəliyinə daxil edərək 
onun baxılmasına şərait yaratmaqdır. 
Təşəbbüsçü səlahiyyəti buna uyğun-
dur: onun tərəfindən qanunvericinin 
orqanın sessiyasında səsverməyə 
təqdim edilmiş məsələyə baxılma-

sını tələb etmək, komitə tərəfindən 
ona ilkin baxılması zamanı qanun 
layihəsinin müddəalarını müdafiə 
etmək, qanun layihəsinin parlamentin 
iclasında müzakirəsinə başlamazdan 
əvvəl onu geri çağırmaq. 

Ədəbiyyatda qanunvericilik 
təşəbbüsünün başlanğıc mərhələsi 
məsələsinə iki yanaşma hazırlan-
mışdır. Hüquqşünasların əksəriyyəti 
qanunvericilik təşəbbüsünü qanun 

layihəsinin qanunverici orqan-
da rəsmi surətdə qeydiyyatdan 
keçirilməsilə həyata keçirilən hərəkət 
kimi məhdudlaşdırırlar. Onlar hesab 
edirlər ki, qanun layihəsinin qanun-
verici orqana baxılması üçün təqdim 
edilməsi qanunvericilik təşəbbüsünün 
başlanğıcıdır. Bununla yanaşı, qanun-
vericilik təşəbbüsünün məzmunun 
geniş şərhini verən müəlliflər qanun 
layihəsinin hazırlanmasının ilkin 
fəaliyyətini başlanğıc mərhələsinə 
daxil edirlər. 

Bu fikri əsaslandırmaq üçün 
bildirirlər ki, qanunun dərc edilməsi 
barədə məsələ qaldırılması, onun 
qəbul edilməsinə tələbin irəli 
sürülməsi, elmi, ekspert və təşkilati 
hazırlıq qanun layihəsinin qa-
nunverici orqana baxılmaq üçün 
təqdim edilməsi kimi qanunvericilik 
təşəbbüsünün yaranması ilə bağlı 
fəaliyyətdir. Bundan başqa, “bir neçə 
şəxsin və kollektivin iştirakı ilə geniş 
ictimai şəraitdə həyata keçirilən” 
qanun layihəsinin hazırlanması üzrə 
iş onun daha mühüm hissəsini təşkil 
edir. Məhz bu mərhələdə gələcək 
qanunun əsası qoyulur. Qanun 
layihəsinin qanunverici orqana 
təqdim edilməsi bu fəaliyyətin ye-
kunlaşdırıcı hərəkəti hesab olunur. 

Qanun layihəsinin hazırlanması 
mərhələsinin bilavasitə qanunun 
yaradılmasına istiqamətlənmiş 
hərəkətlər formalaşdırdığı fikri ilə 
razılaşmamaq mümkün deyil. Bir 
çox şeydə onlardan onun keyfiyyəti, 
tətbiq olunma effektivliyi, sosial 
əhəmiyyəti asılıdır. Bununla yanaşı 
aydındır ki, həm xarakterinə, həm də 
funksional təyinatına görə göstərilən 
hərəkətlər qanun layihəsinin qanun-
verici orqana təqdim edilməsi zamanı 
bilavasitə başa çatan hərəkətlərdən 
əhəmiyyətli dərəcədə fərqlənirlər.

Gedişatında parlamentin qa-
nunyaratma fəaliyyətinin növbəti 
mərhələləri üçün material “işləyən” 
qanun layihəsinin hazırlanması 
yalnız subyekt tərəfindən özünün 
qanunvericilik təşəbbüsü hüqu-
qunun realizə edilməsi üçün əsas 
kimi xidmət edir; o onlara verilən 
hüquq üçün zəruri şərtlər yaradaraq 
bu hüququn həyata keçirilməsində 
birlikdə hərəkət etməyə yarayır. Fərq 
ondan ibarətdir ki, qanunvericilik 
təşəbbüsü hüququnu realizə etməni 
və qanun layihəsinin hazırlanmasını 
təmin edən hərəkət müxtəlif tərkibli 
subyektlər tərəfindən yerinə yetirilir.

Qanun layihəsini parlamentə yal-
nız xüsusi səlahiyyətli şəxs (orqan) 
təqdim edə bilər. Bu halda qanun 
layihəsini hazırlayan subyektlər 
dairəsi qeyri-müəyyən olur, o çox 
vaxt qanunvericilik təşəbbüsü hüqu-
qu olmayan şəxsləri də özünə daxil 
edir. Hətta bu halda da, layihənin 
hazırlanması bu hüquqa malik olan 
şəxs tərəfindən aparılsa da, onun 
qanunverici orqana baxılması üçün 
təqdim edilməsi layihəni öz adından 
təqdim edən qanunvericilik təşəbbüsü 
hüququ olan digər subyektə “etibar” 
edilə bilər. 

Onu da nəzərə almaq lazımdır 
ki, qanunvericilik təşəbbüsü qanun-
vericilik prosesinin mərhələlərindən 
biri kimi ciddi prosessual-hüquqi 
münasibətlər çərçivəsində qanunveri-
ci orqanın çıxış etdiyi mütləq subyekt 
tərəfindən həyata keçirilməlidir. Bu 
isə o deməkdir ki, qanunvericilik 
təşəbbüsünün realizə edilməsinin 
başlanğıcı yalnız qanunverici orqanın 
qanunyaratma fəaliyyətinin həyata 
keçirilməsi üzrə münasibətlərə daxil 
olması ilə bağlıdır, yəni o layihə 
baxılmaq üçün təqdim olunan andan 
yer tutur.

Qanun layihəsinin hazırlan-
masının növbəti mərhələsi onun 
konsepsiyasının hazırlanmasına 
xidmət edir. Bura daxildir: ümumi 
fikir; əsas ideya; mühüm xarakte-
ristikalar; məzmununun təxmini 
planı. Qanun layihəsinin konsepsi-
yasında onun qəbul olunma müddəti 
və fəaliyyətin səmərəliliyinin, 
keyfiyyətinin yoxlanılması dövrü də 
müəyyənləşdirilir. Layihə konsepsi-
yasının tərtib edilməsi çox vaxt mü-
vafiq mütəxəssislərin-- iqtisadçıların, 
sosioloqların, ekoloqların və s. cəlb 
edilməsini tələb edir. 

Müvafiq ictimai münasibətlərin 
hüquqi tənzimlənməsinin və 
səmərəli istifadəsinin yerli, xarici və 
beynəlxalq təcrübəsinin öyrənilməsi 
də böyük fayda verir. Konsepsiyanın 
hazırlanması təqdim edilən qanun-
vericilik təşəbbüslərinin keyfiyyətini 
xeyli artırmağa imkan verir.

Elnur HƏMIDZADƏ,  
hüquqşünas

Demokratik cəmiyyətdə qanunvericilik 
təşəbbüsü hüququnun gerçəkləşdirilməsi

 � Çevik və səmərəli qanunvericilik 
təşəbbüsünün ahəngdar gerçəkləşdirilməsi cəmiyyətin 
davamlı olaraq demokratikləşdirilməsi prosesində 
önəmli rol oynayır. Konstitusiya hüququna aid 
ədəbiyyatda qanunvericilik prosesinin bu fəal elementi 
səlahiyyətli subyektin qanun layihəsini və ya qanuna 
dair təklifləri parlamentin səlahiyyətli orqanına rəsmi 
surətdə təqdim etməsi kimi təfsir edilir. 

Baş Prokurorluq və Daxili İşlər Nazirliyi 
Lerik rayonunda törədilmiş 

ağır cinayətlə bağlı məlumat yayıb
 � Lerik rayonunda törədilmiş ağır cinayətin üstü polis və prokurorluq 

orqanlarının əməkdaşları tərəfindən həyata keçirilmiş təxirəsalınmaz istintaq 
hərəkətləri və əməliyyat-axtarış tədbirləri nəticəsində “isti izlər”lə açılıb.

Respublika Baş Prokurorluğunun və Da-
xili İşlər Nazirliyinin mətbuat xidmətlərinin 
AZƏRTAC-a daxil olan birgə məlumatında 
qeyd edilib ki, cari il avqustun 22-də saat 
05.20-də rayonun Vivəzəmin kənd sakini 
Mehdi Mirzəzadə Daxili İşlər Nazirliyinin 
“102-Zəng Xidməti” Mərkəzinə zəng edərək 
atası Elman Hüseynovun yaşadıqları evi 
yandırdığını, habelə anası Şükufəni və bacı-
sı Süsəni öldürmək istədiyini bildirib.

Məlumatla əlaqədar rayon prokurorlu-
ğunun və polis şöbəsinin əməkdaşları dərhal 
hadisə yerinə gəlib və göstərilən ünvanda 
yanğının baş verməsi müəyyən edilib. 
Fövqəladə Hallar Nazirliyinin Regional 
Mərkəzinin yangınsöndürmə xidmətinin 
əməkdaşları təxirəsalınmadan hadisə 
yerinə çağırılaraq yanğının söndürülməsinə 
cəlb olunublar. Həyata keçirilmiş komp-
leks tədbirlərlə yanğının qısa müddətdə 
söndürülməsi təmin edilib, bu zaman ümumi 
sahəsi 137 kvadratmetr olan birmərtəbəli, 
üçotaqlı evin tamamilə yanması məlum 
olub.

Yanğın söndürüldükdən sonra 
mənzildən ev sahibi Elman Hüseynovun, 
onun həyat yoldaşı Şükufənin və qızı 

Süsənin yanaraq tanınmaz hala düşmüş 
meyitləri aşkar edilib. Məhkəmə-tibb 
ekspertinin iştirakı ilə hadisə yerinə və 
meyitlərə baxış keçirilib, maddi sübutlar gö-
türülüb və digər zəruri prosessual hərəkətlər 
yerinə yetirilib.

İlkin araşdırma zamanı Mehdi 
Mirzəzadə izahatında həmin gün səhər 
radələrində atasının bıçaqla anasını və 
bacısını vurduğunu, Elman Hüseynovun 
ona da xəsarət yetirməyə cəhd göstərsə də, 
həyətə qaçdığını, sonda isə evi yandırmaqla 
atasının intihar etdiyini göstərib.

Məhkəmə-tibb ekspertizası tərəfindən 
meyitlərin müayinəsi zamanı Elman Hü-
seynovun boyun və sağ kürək nahiyələrində 
deşilmiş-kəsilmiş xəsarətlərin olması 
müəyyənləşdirilib.

Fakta görə rayon prokurorluğunda 
Cinayət Məcəlləsinin 120.2.7-ci (iki və ya 
daha çox şəxsi qəsdən öldürmə), 125-ci 
(özünü öldürmə həddinə çatdırma) və 
186.2.2-ci (əmlakı qəsdən yandırmaqla 
məhv etmə və ya zədələmə) maddələri ilə 
cinayət işi başlanılıb.

Ekspertizanın rəyi ilə M.Mirzəzadənin 
izahatı arasında uyğunsuzluq yarandığından, 

eləcə də ailənin üç üzvünün öldürülərək 
evin yandırılması cinayətini törətməsində 
əsaslı şübhələr olduğundan sonuncu polis 
tərəfindən şübhəli şəxs qismində saxlanılıb.

Aparılmış intensiv istintaq-əməliyyat 
tədbirləri nəticəsində müəyyən edilib 
ki, avqustun 21-də  günorta və axşam 
radələrində Elman Hüseynov ilə həyat 
yoldaşı arasında ailə münaqişəsi zəminində 
mübahisə baş verib. Avqustun 22-nə keçən 
gecə səsə oyanmış Süsən valideynlərinin 
yatdığı otağa daxil olduqda anası Şükufəni 
divanda huşsuz vəziyyətdə görüb. Gecə qəfil 
yaranmış hay-küyün səbəbini öyrənmək 
üçün yataq otağına daxil olan M.Mirzəzadə 
bacısının atası tərəfindən öldürülməsinin 
şahidi olub, eyni aqibətlə üzləşməmək üçün 
bıçaqla E.Hüseynovun boyun və sağ kürək 
nahiyəsinə bir neçə zərbə endirib.

Daha sonra cinayətin izini itirmək 
məqsədilə o, yataq otağındakı lampanın 
neftini həyatlarını itirmiş ailə üzvlərinin 
üzərlərinə, evin digər hissələrinə tökərək 
mənzili yandırıb. M.Mirzəzadə ifadəsində 
atasını qətlə yetirdiyini, sonra isə evdə yan-
ğın törətdiyini etiraf edib. O, cinayətin aləti 
olan bıçağı da maddi sübut kimi istintaqa 
təqdim edib.

Hazırda cinayət işi üzrə zəruri  istin-
taq və əməliyyat-axtarış tədbirləri davam 
etdirilir. 

Ermənistan ordusu sutka ərzində atəşkəs rejimini 143 dəfə pozub
Ermənistan silahlı qüvvələrinin 

bölmələri cəbhənin müxtəlif istiqamətlərində 
iriçaplı pulemyotlardan da istifadə etməklə 
sutka ərzində atəşkəs rejimini 143 dəfə pozub.

Müdafiə Nazirliyinin mətbuat xidmətindən 
AZƏRTAC-a bildiriblər ki, Ermənistanın 
Noyemberyan rayonunun Dovex, Şavarşavan 
kəndlərində və adsız yüksəkliklərdə, İce-
van rayonunun Vazaşen kəndində və adsız 
yüksəkliklərdə yerləşən mövqelərdən Qazax 
rayonunun Kəmərli, Fərəhli, Bala Cəfərli 

kəndlərində və adsız yüksəkliklərdə, Berd 
rayonunun Mosesqex, Çinari kəndlərində və 
adsız yüksəkliklərdə yerləşən mövqelərdən To-
vuz rayonunun Ağdam, Koxanəbi, Muncuqlu 
kəndlərində, Krasnoselsk rayonu ərazisindəki 
adsız yüksəkliklərdə yerləşən mövqelərdən 
Gədəbəy rayonunun Zamanlı kəndində və 
adsız yüksəkliklərdə yerləşən mövqelərimiz 
atəşə tutulub.

Tərtər rayonunun işğal altında olan Gö-
yarx, Çiləbürt, Ağdam rayonunun Tağıbəyli, 

Şıxlar, Baş Qərvənd, Cəvahirli, Acarlı, 
Novruzlu, Yusifcanlı, Mərzili, Xocavənd 
rayonunun Kuropatkino, Füzuli rayonunun 
Aşağı Veysəlli, Qobu Dilağarda, Qərvənd, 
Qaraxanbəyli, Aşağı Seyidəhmədli, Qor-
qan, Kürdlər, Horadiz, Cəbrayıl rayonunun 
Nüzgar və Mehdili kəndləri yaxınlığında, 
həmçinin Goranboy, Tərtər, Ağdam, Xocavənd 
və Füzuli rayonları ərazisindəki adsız 
yüksəkliklərdə yerləşən mövqelərdən də Silah-
lı Qüvvələrimizin mövqeləri atəşə tutulub.

Naxçıvanda Əlahiddə Ümumqoşun  
Ordusunun aviasiya hərbi hissəsinin  

SU-25 hücum təyyarələri təlim uçuşları keçirib
Naxçıvanda Əlahiddə Ümumqoşun 

Ordusunun aviasiya hərbi hissəsinin 
SU-25 hücum təyyarələri təlim uçuşları 
keçirib. 

Müdafiə Nazirliyinin mətbuat 
xidmətindən bildiriblər ki, SU-25 hücum 
təyyarələrinə texniki baxış keçirildikdən 
sonra uçuşlara icazə verilib.

Uçuş zolağına doğru hərəkət edən 
təyyarələr Naxçıvan səmasında uğurlu uçuş-
lar həyata keçiriblər.

Modernizə edilmiş SU-25 hücum 
təyyarəsi döyüş meydanında, istənilən 
hava şəraitində, gecə-gündüz quru qoşunla-
rının bilavasitə dəstəklənməsi və müxtəlif 
obyektlərin məhv edilməsi üçün təyin olunub.

SU-25 hücum təyyarəsi döyüşdə sağqalma 

və yüksəkmüdafiəli sistemlərə malikdir. Əsas 
diqqət pilot kabinəsinin və yanacaq sisteminin 
təhlükəsizliyinə yönəldilib.

Modernizə edilmiş SU-25 hücum 
təyyarəsinin güclü döyüş kompleksinə 

müxtəlif toplar, aviabombalar, 
“Hava-yer” idarəolunmayan, 
“Hava-hava” idarəolunan raketlər 
daxildir. Ümumilikdə təyyarəyə 32 
növ silah quraşdırıla bilər.

Təlim uçuşlarının 
müvəffəqiyyətlə aparılması bir daha 
onu göstərib ki, Əlahiddə Ümum-
qoşun Ordusunun digər birləşmə, 
hissə və bölmələri kimi aviasiya 
eskadrilyası da istənilən döyüş tap-
şırığını uğurla və qətiyyətlə yerinə 
yetirməyə hazırdır.

Uçuşları uğurla başa vuran heyətlərə ko-
mandanlıq tərəfindən təşəkkür elan edilib.

AZƏRTAC

Xorvatiyanın sabiq Prezidenti İvo Yosipoviç  
Quba Soyqırımı Memorial Kompleksini ziyarət edib

 � Bakıda keçirilən Qlobal Gənc Liderlər 
Forumunda iştirak edən Nizami Gəncəvi Beynəlxalq 
Mərkəzinin nümayəndə heyətinin üzvü, Xorvatiyanın 
sabiq Prezidenti Ivo Yosipoviç avqustun 23-də Quba 
rayonuna gəlib.

AZƏRTAC xəbər verir 
ki, rayon icra hakimiyyətində 
qonağa Qubanın təbiəti, 
yerli əhalinin etnik tərkibi, adət-
ənənələri və burada aparılan 
quruculuq işləri barədə məlumat 
verib.

Sonra İvo Yosipoviç Quba 
Soyqırımı Memorial Kompleksi-
ni və ərazidəki kütləvi məzarlığı 
ziyarət edib. Qonağın diqqətinə 
çatdırılıb ki, Quba soyqırımı 
məzarlığı 2007-ci il aprelin 1-də 
ərazidə torpaq işləri görülərkən 
aşkar olunub. Bundan son-
ra Azərbaycan Milli Elmlər 
Akademiyasının Arxeologiya 
və Etnoqrafiya İnstitutunun 
əməkdaşları tərəfindən kütləvi 

məzarlıqda geniş tədqiqat işləri 
aparılıb. Tədqiqatlar nəticəsində 
məzarlığın 1918-ci ildə 
ermənilərin yerli dinc əhaliyə 
qarşı törətdikləri soyqırımı ilə 
bağlı olduğu müəyyən edilib.

Məlumat verilib ki, Quba 
Soyqırımı Memorial Komp-
leksi Heydər Əliyev Fondunun 
dəstəyi ilə yaradılıb və 2013-
cü il sentyabrın 18-də açılışı 
olub. Kompleksdə XX əsrin 
əvvəllərində Quba şəhərinin 
müxtəlif ərazilərinin görüntüləri, 
o zaman burada aparılan tikinti-
quruculuq işləri, əhalinin həyat 
tərzi haqqında fotolar var. Bura-
da quraşdırılmış sensor ekranlı 
monitordakı xüsusi xəritədə 

ermənilərin ötən əsrdə xalqımıza 
qarşı respublikamızın müxtəlif 
bölgələrində həyata keçirdikləri 
soyqırımı aktları barədə bir 
neçə dildə məlumat əldə etmək 
mümkündür.

Xorvatiyanın sabiq Prezi-
denti İvo Yosipoviç Qubada dağ 

yəhudilərinin yığcam yaşadıq-
ları Qırmızı qəsəbədə, Heydər 
Əliyev Mərkəzində, rayonda 
fəaliyyət göstərən xalçaçılıq 
müəssisəsində olub və şəhərin 
başqa görməli yerləri ilə yaxın-
dan tanış olub.


